
Зоран Ставрески 

Министер за финансии
    Скопје, ____________ 2014
(дата на поднесување на материјалот во Генерален секретаријат)

В О В Е Д 
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
 Со член 118 од Законот за железнички систем („Службен весник на Република Македонија“ број 48/10, 23/11, 80/12, 155/12, 163/13, 42/14 I 130/14), е утврдено дека средствата за финансирање на постојната железничка инфраструктура се обезбедуваат од надоместокот за користење на железничка инфраструктура што го плаќа превозникот и од средства од Буџетот на Република Македонија, а согласно  Годишната програма за финансирање во железничка инфраструктура и други сопствени извори.
   
Владата на Република Македонија преку Министерството за финансии и Министерството за транспорт и врски, континуирано обезбедува средства на годишна основа во Буџетот на Министерството за транспорт и врски за одржување на железничката инфраструктура. Средствата се реализираат преку изработка на Годишна програма за финансирање на железничката инфраструктура, која согласно член 26 од Законот за железнички систем ја изготвува ЈП МЖ Инфраструктура Скопје , а ја донесува Владата на Република Македонија.


Со членот 69 став 1 од Законот за железнички систем кој е усогласен со членот 6 од Директивата 2001/14/ЕК е уредено дека: „Сметките на управителот на инфраструктурата треба да се избалансирани и тоа приходот остварен од наплата на надоместокот за користење на железничката инфраструктура, остварените приходи од другите комерцијални дејности кои ги остварува и финансиските средства од Буџетот на Република Македонија од една страна со трошоците од вршењето на дејноста од друга страна“. Со ваков пристап треба да се настојува да се обезбеди финансиска стабилност на ЈП МЖ Инфраструктура Скопје . 


Железничката инфраструктура треба да обезбеди безбеден и сигурен начин на одвивање на патнички и товарен сообраќај, односно треба постојано да вложува средства во тековно и инвестиционо одржување на пругите, пружните и електро-техничките постројки со цел да постигне приближување кон квантитативното ниво на системот на европски железници.         

        
ЈП МЖ Инфраструктура Скопје со состојба на 07.10.2014 година по основ на платени обврски од страна на Република Македонија кон странски кредитори има обврска во износ од 29,9 милиони денари, а вкупните обврски ќе бидат утврдени заклучно до денот на влегување во сила на овој закон.

II. ЦЕЛИ, НАЧЕЛА И ОСНОВНИ РЕШЕНИЈА


Со предложеното законско решение ќе се овозможи финансиска консолидација на ЈП МЖ Инфраструктура Скопје по пат на конверзија на доспеаните побарувања на Република Македонија во траен влог во ЈП МЖ Инфраструктура Скопје .

Основно решение што се предлага со Законот е претворање на побарувањата на Република Македонија по основ на платени кредити од странство од страна на Државата во период 2013-2014 година, во траен влог во ЈП МЖ Инфраструктура Скопје .

Предлогот на Законот за претворање на побарувањата на Република Македонија по основ на платени кредити од странство од страна на Државата во период 2013-2014 година во траен влог во ЈП МЖ Инфраструктура Скопје  се заснова на следниве начела:
- обезбедување на безбеден и сигурен начин на одвивање на патнички и товарен сообраќај со зголемување на ефикасноста на работењето на ЈП МЖ Инфраструктура Скопје,
- обезбедување на финансиска стабилност на ЈП МЖ Инфраструктура Скопје. 
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
За спроведување на Законот што се предлага, не се потребни финансиски средства од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Спроведувањето на законот нема да повлече материјални обврски за одделни субјекти.
V.УСОГЛАСЕНОСТ НА ПРЕДЛОГОТ НА ЗАКОН СО ПРАВОТО НА ЕВРОПСКАТА УНИЈА

Предлог законот е во согласност со Директивата 91/440 на Советот на ЕУ 
VI.ПОТРЕБА ОД ДОНЕСУВАЊЕ НА ПОДЗАКОНСКИ АКТИ ВРЗ ОСНОВА НА ОВОЈ ЗАКОН

ПРЕДЛОГ НА ЗАКОН 
за претворање на побарувањата на Република Македонија по основ на платени обврски кон странски кредитори во 
траен влог во ЈП МЖ Инфраструктура Скопје  
Член 1

Со овој Закон се уредува начинот и постапката за претворање на побарувањата на Република Македонија по основ на платени обврски кон странски кредитори во траен влог во ЈП МЖ Инфраструктура Скопје.  
Член 2

Побарувања на Република Македонија од ЈП МЖ Инфраструктура Скопје во смисла на овој закон се побарувањата кои произлегуваат од платени обврски кон странски кредитори - Светска банка по основ на Законот за гаранција на Република Македонија по договор за заем наменет за Проектот за реформи во железницата, кој ќе се склучи меѓу ЈП Македонски Железници Инфраструктура Скопје и Меѓународната банка за обнова и развој („Службен весник на Република Македонија“ број 17/2008) и Договор за регулирање на права и обврски по издадена државна гаранција бр.10-44704/2 од 2 декември 2008 година, за период од 2013 година до денот на влегување во сила на овој закон. 






   Член  3

Каматите и другите споредни побарувања на главниот долг од членот (1) на овој закон се пресметуваат согласно со закон до денот на влегување во сила на овој закон.  
  Член 4
Висината на главниот долг, каматите и споредните побарувања од главниот долг (провизии) на Република Македонија од ЈП МЖ Инфраструктура Скопје, со записник ја утврдува комисија составена од претставници на органот на државната управа кој води евиденција за утврдување и наплата на побарувањата и претставници од ЈП МЖ Инфраструктура Скопје. 
Член 5
Постапката за претворање на побарувањата на Република Македонија во траен влог во ЈП МЖ Инфраструктура Скопје  се врши со зголемување на основната главнина на ЈП МЖ Инфраструктура Скопје и упис во Централниот регистар на Република Македонија.
Член 6
По уписот на зголемената основна главнина на ЈП МЖ Инфраструктура Скопје во Централниот регистар на Република Македонија, престануваат паричните обврски на ЈП МЖ Инфраструктура Скопје спрема Министерството за финансии по основ на главниот долг, каматите и споредните побарувања од главниот долг (провизии), согласно со членовите 2 и 3 од овој закон.  
Член 7


Претворањето на побарувањата на Република Македонија во траен влог во ЈП МЖ Инфраструктура Скопје не може да биде на штета на побарувањата на трети лица кои тие ги имаат спрема ЈП МЖ Инфраструктура Скопје .






                 Член    8
Овој закон влегува во сила осмиот ден од денот на објaвување во „Службен весник на Република Македонија“.
ОБРАЗЛОЖЕНИЕ НА ПРЕДЛОГ ЗАКОНОТ 
за претворање на побарувањата на Република Македонија по основ на  платени обврски кон  странски кредитори во 
траен влог во ЈП МЖ Инфраструктура Скопје  
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
 Согласно постојната законска регулатива односно член 118 од Законот за железнички систем („Службен весник на Република Македонија“ број 48/10 и 23/11), средствата за финансирање на постојната железничка инфраструктура се обезбедуваат од надоместокот за користење на железничка инфраструктура што го плаќа превозникот и од средства од Буџетот на Република Македонија, а согласно  Годишната програма за финансирање во железничка инфраструктура и други сопствени извори.

Владата на Република Македонија преку Министерството за финансии и Министерството за транспорт и врски, континуирано обезбедува средства на годишна основа во Буџетот на Министерството за транспорт и врски за одржување на железничката инфраструктура. Средствата се реализираат преку изработка на Годишна програма за финансирање на железничката инфраструктура, која согласно член 26 од Законот за железнички систем ја изготвува ЈП МЖ Инфраструктура Скопје, а ја донесува Владата на Република Македонија.


 Во членот 69 став 1 од од Законот за железнички систем  кој е усогласен со членот 6 од Директивата 2001/14/ЕК стои дека: „Сметките на управителот на инфраструктурата треба да се избалансирани и тоа приходот остварен од наплата на надоместокот за користење на железничката инфраструктура, остварените приходи од другите комерцијални дејности кои ги остварува и финансиските средства од Буџетот на Република Македонија од една страна со трошоците од вршењето на дејноста  од друга страна“. Со ваков пристап треба да се настојува да се обезбеди финансиска стабилност на ЈП МЖ Инфраструктура Скопје. 


Железничката инфраструктура треба да обезбеди безбеден и сигурен начин на одвивање на патнички и товарен сообраќај односно треба постојано да вложува средства во тековно и инвестиционо одржување на пругите, пружните и електро-техничките постројки со цел да постигне приближување кон квантитативното ниво на системот на европски железници.         


Претпријатието подолг временски период не може да ги избалансира приходите со расходите и да обезбеди финансиска стабилност поради што генерира постојани загуби. Имено, надоместокот за пристап кон железничката инфраструктура го плаќа само еден превозник и истиот не може да се зголеми над нивото што не може да биде прифатено од транспортниот пазар, а за покривање на овој расход би требало да се обезбедат средства од Буџетот на Република Македонија. Ликвидноста на претпријатието е загрозена од неможноста за наплата на побарувањата по основ на надоместок за користење на железничката инфраструктура од МЖ Транспорт АД Скопје кој е единствен оператор во овој момент и изнесува околу 122,6 милиони денари. Загубите кои се генерираат на годишно ниво индиректно го намалуваат капиталот, кој пак е сопственост на државата.
       
 Претпријатието има и неизмирени обврски по кредит кон Министерството за финансии - Светска банка по основ на Законот за гаранција на Република Македонија по договор за заем наменет за Проектот за реформи во железницата, кој ќе се склучи меѓу ЈП МЖ Инфраструктура Скопје и Меѓународната банка за обнова и развој („Службен весник на Република Македонија“ број 17/2008) и Договор за регулирање на права и обврски по издадена државна гаранција бр.10-44704/2 од 2 декември 2008 година. По овој основ на ден 07.10.2014 година неплатениот долг изнесува 29,9 милиони денари. Претпријатието не може од свои средства да ги сервисира овие долгови по основ на кредит кон странските финансиски институции, па Mинистерството за финансии доспеаните обврски за ануитети по кредитот ги сервисира редовно, а го задолжува претпријатието со истиот износ во денарска противвредност. 
                                               
      
Со цел надминување на проблемите со кои се соочува ЈП МЖ Инфраструктура Скопје, а кои произлегуваат по основ на обврски по платениот кредит од странство од страна на Државата во период 2013-2014 година, а за кои истовремено се задолжува ЈП МЖ Инфраструктура Скопје во денарска противвредност, се предлага донесување на Закон за претворање на побарувањата на Република Македонија по основ на платени обврски кон странски кредитори во траен влог во ЈП МЖ Инфраструктура Скопје.
